
Биз кайсы заманда да Янъы 
йылды ийгиликке сенимлик пен 
йолыгамыз эм озып бараяткан 
йылымызды бизди суьйинткен 
йылы эм эстеликли оьзгерисле-
ри эм ислери, бизге берген тий-
исли дерислери уьшин разылык 
пан йолга саламыз. Буьгуьнлер-
де арт бурылып караганда биз 
анълаймыз: яшавымыздагы кай-

сы бир туьрленислер де бирин-
ши абыттан, байыр карардан, 
янъы етимислерге аьзирликтен 
басланадылар.

Келеяткан янъы 2026-ншы 
йыл янъы ниетлерге толы 
болып, ол бизге коьптен куьт-
кен Енъуьвди аькелгени, буьгуь-
нлерде согыс майданында юрген 
бизим аьскерши ясларымыз 

уьйлерине аман-эсен кайтканы 
бек керекли. СВО катнасувшы-
ларына эм олардынъ аьеллери-
не коьмек этетаган аьр кимге 
де юрек танълыгы, белсенлиги 
уьшин разылык билдиремен. 

Янъы йыл байрамын биз 
тувган авылымызды, районы-
мызды тагы да ийги, онъай-
лы эм заманга келисли этпе-

ге деген мырадымыз эм шалы-
сувымыз бан карсы аламыз. 
Янъы йыл сизге берк ден сав-
лык, аьел йылувлыгын эм кув-
нак йолыгыслар аькелсин. Аьр 
бир уьйде эмишлик, берекет, 
наьсип, суьйимлик эм танълагы 
куьнге сенимлик болсын. Янъы 
йылынъыз бан, аявлы авылдас-
лар! 

Аявлы йолдаслар!

Сизди келеяткан Янъы 2026-
ншы йыл ман кутлайман!

Бу сондай да ярык эм поли-
тикага катыспайтаган аьруьв 
байрам баьри аьдемлерди де 
бирлестиреди. Бизим аьр бири-
миз де алдыда ийги яшав болган-
ды куьтеди. Янъы йылды куь-
туьв, соны йолыгув аьдемлерди 
тыпакластырады, бир-бириси 
мен йылувлыкты эм яхшылык-
ты боьлиспеге бек ийги амал 
болып саналады. Янъы йылды 
яхшылыкка сенимлик пен бай-
ланыстырадылар, сол себептен 
сизди оьтип бараяткан йылда 
суьйиндирген ислер бу келип тур-
ган йылда да сизинъ яшавынъыз-
да орын тапсынлар. Янъы йыл 
сизге эмишлик, савлык, янъы 
уьстинликлер, илгериге абытлар 
аькелсин, элимиздинъ яшавында 
коьп ийги туьрленислер болсын-
лар. Баьринъизге де тынышлык-
ты, макулласувлыкты, шыдам-
лыкты, наьсипти эм коьп яхшы-
лыкларды йорайман!

М.Авезов,
ДР Халк Йыйынынынъ 

депутаты.

суьйикли байрамлардынъ бириси__________________________________________________________________________________

Янъы йылым, шоьллигиме хош келдинъ!
Кырды, ерди ак камышынъ ман 
                                             каплап,
Япалак кар, шоьллигиме 
                                  хош келдинъ!
Ак ниет пен халк аьсирет саклаган,
Янъы йылды сен оьзинъ мен 
                                       аькелдинъ.

Тереклерден куьни етип саргайып,
Кар ман бирге япырак туьсе ак ерге,
Яз капталы шоьллигимнинъ 
                                        бозарып,
Ак коьйлегинъ аьзир сенинъ киймеге.

Бутакларын тереклердинъ сен орап,
Наьзик белли ак келиндей 
                                    ясарттынъ.
Ак шалынъ ман каплап шоьлдинъ 
                                  кенъ тоьсин,
Сылув юзли карлыгызга усаттынъ.

Мен келдим деп эсиклерге сен кагып,
Ак сокпакты аьр бир уьйге ясадынъ.
Кыл йиплерден ак оьрнеклер 
                                    савкатлап,
Юреклерге суьйим, сеним ястадынъ. 

Янъы йылым, ак карынъ ман 
                                 хош келдинъ.
Ногай шоьлге тоьгип нур эм 
                                       берекет!
Ап-ак кардай мыратка, ой-ниетке
Ногайымнынъ йолын дайым 
                                       ашык эт.

Гульмира Нурдинова.

Кутлавлар________________________________________________________________________________________________________________

Баалы ердеслер!

М.Кулунчаков,
«село Терекли-Мектеб» СП МО аькимбасы.

Сизди Янъы 2026-ншы йылы 
ман ак юректен кутлаймыз.

Бу ярасык янъыйыллык байрам 
бизди ортак сенимлер мен, янъы 
планлар ман, суьйинишли туьрле-
нислерди куьтуьв мен бирлестире-
ди. Энъ де балалык шактан алып 
ол бизге аьжейиплик сезимин, коь-
теринки коьнъилди эм савлай келе-
ек йылга ийгиликке сенимликти 
савкатлайды. Байрамша туьзилген 
сыпыра тоьгерегинде йыйылып, 
биз аьдетинше кетеяткан йылды 
йолга саламыз, ийгиликке ниетлер 

мен эм ынаным ман Янъы йылын 
хош аламыз.

2025-нши йыл тарихке кирип 
барады. Ол савлай элимиз уьшин, 
аьр аьел уьшин енъиллерден тувыл 
эди, ама оны ман коьп яркын бет-
лер де байланыслы. Ол Россиядынъ, 
тувган регионымыздынъ онъай-
лыгына бизим каныгыслы куллык 
этуьв заманы, кеспилик уьстин-
ликлерге етисуьв, ойласылган эм 
шегип каралган карарларды яшавга 
шыгарув заманы эди. Бизим аьри-
миз кыйынлардан оьтуьв эм Янъы 

2026-ншы йылга сенимли адым-
лавга колдан келген уьлисимизди 
косканмыз. Биз кетеяткан йылы-
нынъ кавыф тувдырувшы сынавла-
рына оьз сулыбымызды эм кеспили-
гимизди, касиет куьшин эм ян тоьр 
йылувлыгын, тувган еримизге эм 
бизим районымызга суьйимликти 
эм алаллыкты пайдалык пан кар-
сы салдык. СВО еринде бу куьнлер-
де явга карсы турган бизим корша-
лавшыларга ак юректен разылыгы-
мызды билдиремиз. Оьз ягымыздан 
биз сизинъ аьеллеринъиз суьйим-

лик пен, каьрлев мен эм йылувлык 
пан бийленсин уьшин колдан келген 
баьри затты да этермиз.

Баьринъизге де ак юректен 
Янъы 2026-ншы йылды ярык эм 
ийги ой-ниетлер мен йолыкканды 
йораймыз. Аьринъизге оьз исин-
де уьстинликлерге етискенди, 
аьр аьелде молшылык эм онъай-
лык болганды йораймыз. Баь-
ри ювыкларынъыз эм кардаш-
тувганларынъыз аман эм наьсип-
ли болсынлар. Янъы йылынъыз бан 
сизди, аявлы ердеслер!

Сыйлы район яшавшылары!

 «Ногайский район» МР администрациясынынъ аькимбасы                                             Д.Эсиргепов.
«Ногайский район» МР Депутатлар Йыйынынынъ председатели                                   А.Менласанов.



сонъгы янъылыклар                                   

«шоьл  тавысы»                      2 бет    25 декабрь  2025 йыл

До 31 декабря вклю-
чительно в Республике 
Дагестан предусмотрена 
дополнительная выпла-
та для граждан, заключа-
ющих контракт с полком 
резерва на 1 год и более 
— военнослужащему 
выплачивается единовре-
менные денежные выпла-
ты в размере до 2 900 000 
руб.:

400 000 руб. – феде-
ральная выплата;

500 000 руб. – регио-
нальная выплата;

1 500 000 руб. – регио-
нальная выплата (подраз-
деления резерва);

от 100 000 до 500 000 
руб. – выплаты от городов 

и муниципальных образо-
ваний;

Зарплата военнослу-
жащих начинается от 210 
тысяч рублей в месяц.

от 5 200 000 — итого 
за год, с учетом единов-
ременных выплат и зара-
ботной платы.

Заработная плата – 
от 210 тысяч рублей в 
месяц.

До 300 тысяч рублей 
увеличена единовремен-
ная выплата доброволь-
цам отряда «Каспий».

Дополнительную 
информацию можно 
получить в пункте отбора 
по Дагестану: 

     8 (989) 484-69-95.

Объявление

Дагестан Аькимбасы 
Сергей Меликов Одинцо-
во мектебинде шапкынлык 
болган аьсерде окувшы-
ларды баьле-казадан кор-
шалаган окытувшы Алина 
Файзуллаевага (асылы ман 
ол Дагестаннан) уьйкен 
разылыгын билдирди.

Регион етекшиси кор-
кынышсызлык коьрсеткен 
кыскаяклы Дагестаннан 
экенлиги мен оьктемсийта-
ганын белгиледи. Оны ман 
телефон аркалы соьйлевде, 
ол окытувшыга республи-
кадынъ баьри яшавшылары 
атыннан уьйкен разылы-
гын билдирди. С.Меликов 
онынъ йигерли кепте кар-
сы турганын йигитлик уьл-
гиси деп атады эм, окытув-
шы оьзин шынты корша-
лавшы эсабында юритке-
нин белгилеп, сырагылар 
кайгылы болмага болаягы 
акында айтты.

Окытувшыга сый этуьв 

белгиси эсабында Даге-
станнынъ Дайымлык етек-
шилигининъ басшысы 
ювык арада окытувшы-
дынъ аьелинде янъыйыл-
лык савкатлары ман бар-
мага ниетлиги бар. Оннан 
баскалай, регион етекши-
сининъ соьзлерине коьре, 
окытувшыдынъ сол йигит 
иси Дагестан Республи-
касынынъ йогары савга-
сы ман белгиленеек. Сер-
гей Меликов Россия хал-
кларынынъ Бирлик йылы 
алдында сога кусаган 
баьле-казалар кайтаралып 
болмасын уьшин колдан 
керек баьри затты этпеге 
керегин белгилемеге тий-
ислимиз. Ол солай ок ян 
берген кедединъ ювыкла-
рына, окытувшыларына эм 
досларына ак юректен оьз 
кайгырувларын билдирди, 
Дагестан бу баьле-каза ман 
байланыслы каты кайгыды 
боьлисетаганын белгилеп.

* Дагестанда быйыл СВО аьскер-
шилериннен 70 аьдем куллык тавып, 
оьз исин аштылар.

* СВО катнасувшылар аьеллерин-
нен 609 студентлер окув уьшин акша 
тоьлевден босатылганлар.

* Дагестанда СВО катнасувшыла-
рынынъ 185 аьеллерине газ оборудова-

ниесин ерлестируьв уьшин шыгарган 
карыжы уьшин компенсация берилген.

* СВО катнасувшыларын эм олар-
дынъ аьеллерин колтыклавдынъ Даге-
станда 26 кеплери токтастырылган. 

* Республикамыздан 20 усталар 
Москва каласындагы «Ладья, Зимняя 
сказка-2025» выставкасында ортакшы-

лайдылар.
* Дагестанда 32 яс аьлимлер ДР 

Аькимбасынынъ стипендиясын алган-
лар.

* Дагестан Республикасынынъ 
колледжлерининъ 46 студентлери РФ 
Оькиметининъ стипендиатлары бол-
дылар.

Ногай район администра-
циясында 8-нши шакырув-
дынъ Ногай район Депутатлар 
йыйынынынъ 4-нши кезекли 
сессиясы болып оьтти.

Сессияды ашаятып, Депу-
татлар йыйынынынъ предсе-
датели Алибек Менласанов бу 
йолгы сессиядынъ бас соравы 
– келеяткан янъы 2026-ншы 
йылга эм план кезегиндеги 
2027-нши эм 2028-нши йыл-
ларга Ногай район бюдже-
тининъ проектин ойласув эм 
беркитуьв экенин билдирди. 

Бу сорав бойынша Ногай 
район администрациясынынъ 
финанслар боьлигининъ 
начальниги Арслан Кусеге-

нов шыгып соьйледи. Онынъ 
айтувы ман, 2026-ншы йыл-
дынъ район бюджетининъ 
проектининъ бас парамет-
рлери келимлер бойынша 831 
368 434,47 маьнет, сонынъ 
ишинде авыл поселениеле-
рине берилетаган 27 439 000 
маьнетти де эсап этуьв мен, 
эм шыктажлар бойынша 825 
860 434,47 маьнет акша эса-
бында туьзиледи. Баьриси 
байыр келимлер саны дота-
ция ман бирге эсап эткенде 
– 265 700 000 маьнет акша 
болады. Келеяткан йылдынъ 
бюджетинде келимлер шык-
тажлардан артадылар. 

Арслан Кусегенов респу-

бликалык бюджетиннен 2026-
ншы йылга туьспеге карала-
таган карыжлар оьлшеми 617 
607 652,47 маьнет деп бел-
гиленген яде бу сан келим-
лердинъ ортак оьлшемининъ 
74,9 проценти болатаганын 
билдирди.

Онынъ соьзлерине коьре, 
район бойынша байыр келим-
лер ишиндеги налог келимле-
ри 90,6 процентке етиседи.

Финанс боьлигининъ 
начальниги депутатларды 
янъы бюджеттинъ шыктаж-
лары ман да таныстырды. Ол 
районнынъ янъы бюджети-
нинъ проекти бойынша ога 
берилген соравларга да ява-

плады. Депутатлар бюджет 
проектин ойласкан сонъ, соны 
кабыл этип алдылар. 

Сессиядынъ экинши сора-
вы бойынша район адми-
нистрациясынынъ архитек-
тура эм ЖКХ боьлигининъ 
начальниги Алибек Муллаев 
«Автойол талаплавларына эм 
йол хозяйствосына муници-
паллык тергевлер салув акын-
да положениеди» окыды. 

Депутатлар быйылдынъ 
район бюджетине туьрленис-
лер киргисттилер эм 2026-
ншы йылга район Депутатлар 
йыйынынынъ ис планын бер-
киттилер.

М.Юнусов.

Ясларымыздынъ аты ийгилик пен айтылса, суьйинемиз. 
Бу йылдынъ язлыгында, баслап, Красноярск каласында эркин 
куьрес бойынша оьспирлер ара Россия Бириншилиги ердеси-
миз Казманбет Замир увылы Батыровка уьстинлик аькелди. 

Сол шарада ол Дагестан Республикасынынъ атын яклап, 
элли эки киллограм шеккиси бойынша куьшти эм усталыкты 
коьрсеткен. 

Россия Бириншилигинде катнаскан Дагестан Республика-
сынынъ оьспир куьби бу куьн, Алания, Шешен Республикала-
рыннан барган куьплерди калдырып, биринши орынга тийисли 
болган эди. Сол енъуьв бизим ердесимиз Казманбетке Италия 
элининъ Каорле каласында оьтеек Европа Бириншилигине йол 
да ашты. Мунда да яс чемпион савгалы орынга тийисли болды. 
Шет элде оьткен сынаста Казманбет Батыров ез медалине тийис-
ли болды. Сол тувыл ма етимис деген. Кишкей Ногай районын-
да тувып-оьскен, ерли спорт мектебинде куьн сайын оьзининъ 
куьш-куватын оьрлендируьв уьстинде ислеп турган яска бу уьй-
кен савга эм уьстинлик эди. 

Сол зат бизим яслардынъ, олардынъ тренерлерининъ 
йогары спорт аьзирлигин коьрсетеди.

Онынъ базласлардан сонъ тувган-оьскен авылы Нариман-
га кайтувы уьйкен байрамга айланады. 

Казманбет Батыровтынъ Россия Бириншилигинде ети-
скен уьстинлиги яс аьдемлерге спорт уллы мырсатлар бере-
таганын коьрсетеди. 

Бу йыл Казманбеттинъ кыйыны акланды, эм биз, йыл 
тамамларын келтирип, оны «йыл спортсмени» деген атка 
тийисли деп ойлаймыз.

Аьли Казманбет Батыров Россия Федерациясынынъ Эркин 
куьрес бойынша йыйылма куьбининъ сыраларына кирген.

Биз алдыда ога тек ийгиликлер, енъуьвлер йораймыз.
Галима Сагиндикова.

                                                                   Суьвретте: К.Батыров.

ДР Аькимбасы____________________

Йигитлигине 
баа берилди

республика бойынша_________________________________________________________

Санлар эм фактлар

Сессия___________________________________________________________________________

Ногай район бюджети кабыл этилинди

йогары етимис_________________________________________________________________

Бу йыл яс спортсменге уьстинликли эди

Янъы йыл байрамы алдында Киз-
ляр районы Савлайроссиялык саваплык 
«Елка мырадлары» деген акциясына 
косылды. Район аькимбасы Аким Мики-
ров, Депутатлар Йыйынынынъ предсе-
дателининъ орынбасары Эльдар Кади-
лов эм Иса Курамагомедов оьз муни-
ципалитетининъ саьбийлерине шынты 
сыхыршылар болдылар. Эльдар Кади-
лов эм Иса Курамагомедов та саьбий-
лердинъ мыратлары язылган шарларын 
сайладылар. Соьйтип, Новомонастыр-
ское авылыннан 14 ясындагы Рабадан-
нынъ шабув йолы акында мырады тез-
ден толаяк. Новокохановское авылын-
нан 15 ясындагы Алина искусствен-

ный елкасы акында мырат этти эм сол 
янъы йыл байрам белгисин ювык арада 
алаяк, сол савга оны коьп йыллар бойы 
суьйиндирип келеегине соьз йок. 

Кизляр районында балаларга янъы 
йыллык эртегисин савкатлав бойын-
ша аьлемет аьдети туьзилген. Дагестан 
Республикасынынъ муниципаллык 
«Елка мырадлары» акциясы яслардынъ 
туьзилислеринде коьтергишлеви арка-
лы «Движение Первых» баславы ман 
яшавга шыгарылган. РФ Президенти 
В.Путиннинъ баславы бойынша етин-
ши кере озгарылады эм аьр бир уьйге 
суьйиниш аькеледи. 

Э.Кожаева.

байрам алдында_______________________________________________________________

Саьбийлерди суьйиндирмеге шалысадылар



аталыкты коршалавшы йылы

«шоьл тавысы»                      25 декабрь  2025 йыл 3 бет

Элди коршалав, аьлиги заман-
да эр кисилердинъ шынты боры-
шы болады: биревлер СВО баслан-
ганда, патшалык шакырувы ман, 
баскалар контрактлы аьрекетти 
бардырмага кеттилер. Аьр кайсысы 
да – баьтир, сондай абыт пан олар 
оьзлерининъ Элине алаллыгын, эр 
йигитлигин коьрсетедилер.

Оьктемсиймиз аьр бир СВО 
еринде аьрекет бардыратаган йигит 
пен. Элбетте, олар сыйлавга тийис-
ли. Коьнъилимиз бек туьнъиледи, 
эгер олардынъ яс янлары курман-
лык болса, ама эл арасында калган 

ийги атларын оьмирлерге саклавга 
ант этемиз. Бизим калемимиздинъ 
астыннан шыгатаган макалалар да 
– сога себеп… 

Элди коршалавда яс янын бер-
ди ердесимиз Эмиль Русланбек 
увылы Суюндиков та. Онынъ аты 
калды халкында. Эмиль сабыр 
касиетли анадынъ, биревдинъ хаь-
терине тиймейтаган атадынъ увы-
лы эди. Онынъ бала шагы, яслы-
гы Ногай районымыздынъ орталы-
гы Терекли-Мектеб авылында бир 
кайгысыз оьткен. 

Ол ерли А-Х. Джанибеков атын-

дагы мектебинде билим алганнан 
сонъ, Пятигорск каласындагы сав-
да, технология эм сервис бойынша 
орта специальли окув ошагында 
кеспи алады.

«Аьдемге Россия Федераци-
ясынынъ аьскер сырасы – яшав 
мектеби. Мунда ол оьзине коьп 
янъылыклар ашады. Яшавдынъ 

баасын анълап баслайды», – дей-
дилер ясуьйкенлер, аьскер сырала-
рында кызмет кылган эр кисилер.

«Элди коршалав – меним асыл 
борышым. Соны толтыра келип, 
мен тек Элимди, кишкей Аталы-
гымды саклап калмайман, сонынъ 
ишинде мен мага яшав берген 
анамды да саклайман», – деген эди 
Эмиль-бебемиз аьскер сырасын-
да эр борышын толтырувды бас-
лаган шагында. Сонда Эмиль бир 
неше коькирек белгиге де тийис-
ли болып, ата-анасына уьйкен сый 
ман кайткан эди. 

Буьгуьнлерде биз СВО еринде 
«Ногаец» деген шакырувы болган 
алал увылды, оькинишке, йойдык. 

Ол уьстимиздеги йылдынъ 
увыт айыннан алып контракт-
лы аьрекетти бардыратаган эди. 
Онынъ ызгы борышы Покровское 
йорыгында толтырув болды. 

Анасы Назира Рамберди кызы-
нынъ билдируьвине коьре, бирин-

ши ис борышын Эмиль уьстинлик-
ли толтырган эди, тек экиншиси 
ога сонъгы болды…

Коькек айынынъ ортаншы куь-
нлери… Эмильдинъ яс юреги урган 
ызгы куьнлер. Йок, ондай увыллар 
оьлмейдилер, олар оьзлерининъ 
яс янларын курманлык этуьви мен 
Элдинъ ярык келеектегисин туьзе-
дилер, Эмильдей йигитлердинъ кан 
тамшылары аккан ерлерде аьли де 
коьп боьригоьзлер оьсерлер, сол 
ярасык гуьллер арасында суьйим 
де тувар, балалар да оьсерлер. 
Солар баьриси де, бизим Эр йигит-
лердинъ етимислери деп тарих бет-
лери айтар…

Аьли болса, мен юрек сызла-
вым ман онынъ ата-анасына бас-
савлыкты йорап, Эмильдей баьтир-
леримизге тек еннет капысы кенъ 
ашылсын деп, Кудайымнан тилек 
тилеймен.

Г.Сагиндикова.
Суьвретте: Эмиль Суюндиков.

СВО катнасувшысы____________________________________________________________________________________________________

Олардынъ кан тамшыларыннан гуьллер де атар, 
суьйим де тувар

Бу куьнлерде болса, биз уьйкен оьктемлик пен Украина ерин-
де баратаган согыс спецоперациясында катнасып, йигитлик 
коьрсетип, федераллык дережели савгаларга тийисли болган 
йигитлеримиз акында айтамыз. Савгага тийисли болмаган бол-
салар да, аьр бириси бизге баалы. Олар сонда кетуьви мен сыйга, 
оьктемликке тийисли боладылар. Алдынларда оьткен урыслар-
да аталарымыздынъ коьрсеткен эрлиги эм баьтирлиги бу куь-
нлерде увылларына, уныкларына ийги коьрим болады. Солар-
дынъ коьрсеткен йигитликлери негизге салынып тербияланган 
увыллар аьли оьзлери йигитлерше согысадылар.

Аталыкты саклавшылар, Элимизди кол-
ларында савыт-садак пан коршалап калмай, 
тылда турып та, оьз аьскершилерине коь-
тергишлев болып, тынышлы келеектегиге 
сенимди саклап келуьвшилер де боладылар. 
Элимизге кыйын заманларда Кумлы авыл-
дынъ Д.М.Шихмурзаев атындагы орта мек-
тебининъ ис коллективи шетте карап калмай, 
аьскершилерди коьтергишлевде, ортак енъ-
уьвди ювыклатувда оьз уьлисин косып келе-
ди. Савлай ис коллективи мен олар аьскерши-
лерди явдынъ куьллесиннен коршалав уьшин 
шилтерлерин, окоп майшыракларын аьзир-
лейдилер, гуманитарлык югин йыйнап, туь-
рли акцияларда акша ягыннан ярдамын да 
этедилер. Янъыларда мектебте тагы да бир 
маьнели оьзгерис болып озды. Согыс спец-
операция катнасувшысы, мектеб выпускни-
ги, ердесимиз Арслан Сейпуллаевич Етми-
шевтинъ эстелигине «Баьтирдинъ Парта-
сы» ашылды. Шарады мектеб етекшисининъ 
тербиялав иси бойынша орынбасары Феру-
за Абдунасова юритти. Аталыктынъ Баьтир-
лерининъ куьнине багысланган шара «Биз 
йигитлеримиз бен оьктемсимеге керекпиз» 
деген шакырув астында озды. 

«Баьтир Партасы» – ол 2018-нши йыл-
да «Единая Россия» партиясынынъ баславы 
ман яшавга шыгарылган савлайроссиялык 
проект. Окувшыларды коркынышсызлык, 
йигерлик коьрсетип, йигитлик эткен ердес-
лерининъ тарихи мен таныстырув – сол про-
екттинъ бас мырадларынынъ бириси болады. 
Маьнели проектке Ногай районынынъ Кум-
лы авыл орта мектеби де косылды. Эстелик-
ли оьзгерис Россия Федерациясынынъ Гим-
ныннан басланды. Партадынъ ашылувында 
мектебтинъ етекшисининъ аьрекетин кесек 
заманга юритуьвши, аьскершидинъ бирге 
окыган йолдасы Сафият Мамбетовна Аджи-
гельдиева, СВО еринде ян берген аьскерши-
динъ анасы Тайрат Адиловна, онынъ ян коса-
гы Марьямгуьл Толегеновна, аьвлетлери – 
Дженнет, Рустам, Гюзель, аьскершидинъ мек-
тебте окув йылларында тербиялавында маь-
нели орынды туткан абасы Маржан Адилов-
на, ювык кардашлары, окытувшылар эм окув-
шылар ортакшылык эттилер. Биринши болып 
соьз Сафият Аджигельдиевага берилди. 

– Куьн яхшы болсын, сыйлы конаклар, 
окытувшылар, окувшылар! Буьгуьн биз Кум-

лы авыл орта мектебининъ выпускниги, ерде-
симиз, мектеб досымыз, СВО еринде йигит-
лерше яны курман болган Арслан Сейпулла-
евич Етмишевке «Баьтир Партасы» ашылу-
вына багысланган шатлыклы шарага йыйыл-
ганмыз. Арсланды билгенлерге, ювык таны-
ганларга, суьйгенлерге, онынъ акында озган 
заманда айтув бек авыр. Арслан йогары эда-
плы, юмарт, аьдил аьдем эди. «Баьтир Пар-
тасынынъ» ашылувы да касымызда шынты 
баьтирлери яшайтаганы акында шайытлай-
ды. Балалар куьн сайын сол партады коьрип, 
онда язылган баьтирлердинъ яшав йолы олар-
га уьлгили коьрим болып келер. Бизге, окы-
тувшыларга, бу зат балаларда оьктемликти, 
йигерликти, патриотизм сезимлерин тербия-
лавынынъ алаты болаягына да соьз йок. Биз 
Арслан Сейпуллаевич акында эстелик келеек-
теги аркаларымыз уьшин ийги ислерин этпе-
ге эм йигитлик коьрсетпеге коьнъилленди-
руьв уьлгиси болаягына сенемиз»,– деди ол. 

Шарадынъ барысында ердесимиз акын-
да онынъ анасы, кардаш-тувганлары, аьвлет-
лери йылы эскеруьвлери мен боьлистилер. 
Олар Арслан Сейпуллаевичтинъ эстелигин 
оьмирлеткенлери уьшин мектеб етекшилеви-

не, окытувшыларга уьйкен разылыгын бил-
дирдилер. Айырым шынты юрек сезимле-
рин аьскершидинъ биринши окытувшысы 
Зарлихан Курганова, класс етекшиси Кош-
бике Нукаева эм онынъ бирге окыган тенъ 
йолдаслары айтып кеттилер. Олар Арслан-
нынъ билимге ымтылыслыгы, ойлаган затын 
этпей коймайтаган кылыклы, яваплы касиет-
ли аьдем болып оьскени, аьдил эм сенимли 
дос болып келгени акында йылы эскеруьвле-
ри мен боьлистилер. Аьскершидинъ суьврети 
салынган эм онынъ яшав йолы язылган «Баь-
тир Партасын» ашпага ыхтыяр анасы Тай-
рат Адиловнага эм Сафият Аджигельдиева-
га берилди. Шара катнасувшылары «Баьтир 
Партасына» гуьл байламларын салып, ерде-
симизди бир такыйка уьндемей турувлары 
ман эслерине алдылар. 

2-нши класстан яс орляталары эм 8-нши 
класстан юнармеецлер патриотлык темага 
ятлавлар окып эситтирдилер. Шара «Своих не 
бросаем» деген йырын 9-ншы класс окувшы-
сы Залина Арслановадынъ йырлавы тамамла-
ды. Солай болып, мектеб музейинде йигит-
тинъ эстелигине муьйиси де ашылды. Кел-
ген конакларга мектеб музейининъ етекшиси 

Эмма Саитова экскурсия уйгынлап озгарды. 
Айтып озайык, Арслан Сейпуллае-

вич Етмишев 1976-ншы йылда Ногай рай-
онынынъ Ленинаулында тувып-оьскен. Ол 
Д.М.Шихмурзаев атындагы мектебин тамам-
лаган. Эр борышын толтырганнан сонъ, 
Норильск каласында куллык эткен. Согыс 
оьзгерислерининъ ветераны Арслан Етмишев 
коьп йыллар артта Шешен Республикасында 
конституционлык йорыгын кайтадан токта-
стырувда ортакшылаган. 

Согыс спецоперация ерине оьз ыхтыяры 
ман кеткен. Мотострелковый взводы бойынша 
мотострелковый боьлигининъ коьлик айдав-
шысы старшина эсабында кызмет эткен Арс-
лан Етмишев уьстимиздеги йылдынъ навруз 
айында ДНР эм ЛНР еринде согыс спецопе-
рация барысында аьскер борышын толтырув-
да йигитлерше ян берди. Биз оьз ердесимиз 
бен оьктемсиймиз. Баьтирлер бир де арамыз-
дан кетпейдилер, олардынъ атлары, коьрсет-
кен йигитлиги дайымга оьлимсиз.

Г.Нурдинова. 
Суьвретте: СВО катнасувшысы Арслан 

Етмишевтинъ эстелигине «Баьтир Парта-
сы» ашылув шарасында.

эстеликли Шара________________________________________________________________________________________________________

Ердесимиздинъ аты оьмирлетилди



«шоьл тавысы»                      25 декабрь   2025 йыл 5 бет

уьстинликли сырагылар

«шоьл  тавысы»                      4 бет    25 декабрь  2025 йыл

* ДР Аькимбасы Сергей 
Меликовтынъ Указына коь-
ре исте етискен уьстинликле-
ри, белсенли ямагат аьреке-
ти эм коьпйыллык намыслы 
куллык этуьви уьшин туьрли 
тармаклардан хыйлы ердес-
леримиз Дагестан Республи-
касынынъ патшалык сав-
галарына тийисли болган-
лар, айырым белгилеп айт-
сак, Ногай районынынъ «село 
Кумли» СП аькимбасы Саки-
нат Елманбетова – «Тувган 
ерине суьйимлиги уьшин» 

сый белгисин, ногай компо-
зиторы Яхья Кудайбердиев-
ке «Дагестан Республикасы 
алдында етимислери уьшин» 
ордени берилген. «Айланай» 
патшалык ногай фольклор-
этнографиялык ансамблининъ 
артисты Залимхан Колебаев – 
«ДР-нынъ ат казанган арти-
сты», РФ Халк билимленди-
руьв эм илми куллыкшылары-
нынъ Ногай район профсоюз 
организациясынынъ ветеран-
лар Советининъ агзасы Саби-
рат Суюндикова – «ДР ясла-
рынынъ ат казанган маслагат-
шысы», «Ногайский район» 
МР администрация специа-
листлери Зульфира Башанта-
вова эм Альфира Дильманбе-
това – «ДР-нынъ  муниципал-
лык службасынынъ ат казан-
ган куллыкшысы», Кадрия 
атындагы орта мектебининъ 
директоры Альфия Акимо-
ва – «ДР-нынъ билимленди-
руьв тармагынынъ ат казан-

ган куллыкшысы», С.Батыров 
атындагы саниятлар мекте-
бининъ окытувшысы Анжела 
Аджиева «ДР-нынъ ат казан-
ган маданият куллыкшысы» 
деген сыйлы атларды казан-
ганлар.

«Йигитлик уьшин» меда-
лине согыс урыслар барысын-
да эрлигин, коркынышлыгын 
эм баьтирлигин коьрсеткен 
согыс аьрекетининъ ветераны, 
СВО катнасувшысы, Ногай 
районында «Память гор» 
ДРОО етекшиси Артур Танга-

таров тийисли этилинди.
* Ердесимиз, Терекли-

Мектеб авыл яшавшысы, 
СВО катнасувшысы Камиль 
Атангулов ЛНР еринде коьр-
сеткен йигитлиги уьшин «За 
заслуги» медали мен савга-
ланган. Аьскершиге РФ СВО 
согыс аьрекетининъ ветера-
ны» деген ат берилген.

* СВО катнасувшысы, 
Карагас авыл яшавшысы 
Алимгерей Абукаев Йигитлик 
ордени мен савгаланган.

* Дагестан Республика 
Оькиметининъ Сый грамота-
сы ман «Шоьл тавысы» респу-
бликалык газетасынынъ боь-
лик редакторы Галима Курга-
нова эм корреспонденти Гуль-
мира Нурдинова савгаланды-
лар.

* Г.Цадаса атындагы РАН 
Дагестан орталыгынынъ тил, 
адабият эм саният институты-
нынъ фольклор боьлигининъ 
тамада куллыкшысы, фило-

логия илмилер кандидаты, 
доцент Фания Кусегенова Сав-
лайроссиялык ямагат савгала-
ры эм илми атлары бойынша 
комитети атыннан «РФ-нынъ 
билимлендируьв эм илми тар-
магы алдында етискен уьстин-
ликлери уьшин» деген ордени 
мен савгаланган.

* Дагестан Республика-
сынынъ Халк язувшысы Бий-
ке Искаховна Кулунчаковага 
Расул Гамзатовтынъ медали 
тапшырылган.

* РФ депутаты Бийсул-

тан Хамзаев ис йорыгы 
бойынша Ногай районын-
да конакта болып кетти. Ол 
А-Х.Ш.Джанибеков атындагы 
орта мектебининъ ярастыру-
вына коьмек эткен.

* Ногай халк саз алатлар 
патшалык оркестрининъ етек-
шиси Бекмурза Кудайберди-
ев ДР Ямагат палатасынынъ 
йогары савгасы – «Ямагат 
алдында казанган етимисле-
ри уьшин» медали тапшыры-
лып, солай ок янъыларда ол 
«ДР-нынъ ат казанган сани-
ят аьрекетшиси» деген сыйлы 
ат пан савгаланувга тийисли 
болды.

* Дагестан Халк шаи-
ри, язувшы, журналист, РФ 
Язувшылар эм Журналистлер 
союзларынынъ агзасы Анвар-
бек Култаевке «Ногай райо-
нынынъ сыйлы гражданини» 
деген оьрметли ат тапшырыл-
ды.

Л.Уразаева.

савга______________________________________________________________

Оьз исинде – алдышылар

* РФ Язувшылар эм Журналистлер 
Союзларынынъ агзасы Салимет Ахмат 
кызы Майлыбаевадынъ 60 йыллык 
мерекеси белгиленди…

* Ногай районымызда Даге-
стан Республикасында ДР Аькимба-
сы Сергей Меликовтынъ эм Санкт-
Петербургтагы ДР ваькиллигининъ 
етекшиси Гасан Гасановтынъ демевли-
ги мен «Япсарсыз асхана» деп аталган 
Халклар ара фестиваль-конкурсы  «У 
Гульзары» конак уьйинде болып оьт-
ти. 

* ДР ат казанган Маданият куллык-
шысы, «Дагестан» ГТРК-нынъ ногай 
боьлигининъ етекшиси Зафира Маго-
медовадынъ 60 йыллык мерекеси бел-
гиленди. 

* Альберт Батыргазиев «Ночь чем-
пионов IBA» турниринде яркын енъуь-
ви мен бизди суьйинтти. 

* Россиядынъ халк артисткасы, 
«Душа Дагестана» баргысынынъ иеси 
Асият Кумратова 85 йыллык мереке-
син белгиледи.

* Терекли-Мектеб авылында орын-
ласкан, Ногай районында эм Дагестан-
да энъ де салдарлы «Ногай Эл» бала-
лар бавы аьрекетин баслаганлы 10 йыл 
толды.

* Ногай халкынынъ алтын фонды-
на кирген белгили аьдемлер сырасын-
да болган, авыл хозяйство тармагында 
аты ийги таныс Аскерхан Аджиевтинъ 
80 йыллык мерекеси белгиленди. 

* Уллы Аталык согысы биткенли 80 
йыл толды. 

* Белсенли аьрекетши, талаплы 
журналист Сейдахмет Рахмедовтынъ 
90 йыллыгына рас келип, Ногай орта-

лык китапханасында эстелик кешлиги 
белгиленди.

* Ногай районынынъ Сылув-Тоьбе 
авылында согыс катнасувшыларга 
багысланып эстелик ашылды.  

* Уллы Аталык согысынынъ мере-
кесине багыслап, Ногай районыннан 
атлылар Дербент калага йол алып бар-
дылар. Атлар юриси курал айынынъ 
9-ншы куьниннен 15-нши куьнине 
дейим созылды. 

* Белгили ногай йырлавшы Коь-
шманбет Зарманбетов тувганлы 70 йыл 

толды. 
* Дагестан халк шаири Анварбек 

Култаевке 85 яс толды.
* Россия Федерациясынынъ ат 

казанган маданият куллыкшысы Нар-
бике Муталлаповага 75 яс толды.

* Ногай районымыздынъ Батыр-
Мурза авылында янъы мектеб ашыл-
ды.

*Ногай районымыздынъ Кара-
гас эм Кумлы авыл ишинде йолларды 
ярастырув куллыклар этилдилер. Баь-
ри куллыклар да «Меним Дагестаным 
– меним йолларым» миллет проекти 
ишинде юрдилер.

* Манас эпосынынъ ызлары ман 
Ногай районымызда Кыргыз ериннен 
конаклар болып кеттилер.

* СВО катнасувшысы, Йигитлик 
орденининъ иеси (оьлгеннен сонъ) 
Арсланбек Азизовтынъ эстелиги-
не тувган-оьскен Карагас авылында 
онынъ аты ман орам аталды.

* Ногай районынынъ Уьй-Салган 
авылына газ еткерилди. 

               Баспага аьзирлеген 
                          Г.Курганова.

Оьзгерислер_______________________________________

2025-нши йыл да тарихке 
кетип барады

хатын-кызлар акында

Аьр бир кеспи керекли эм маь-
нели, олардынъ кайсысы да аьдем-
нен туьрли ийги касиетлерди куь-
теди. Медицина куллыкшысынынъ 
кесписи болса, усталык пан бирге 
аьдемшиликти, шыдамлыкты, танъ-
лыкты, эркликти, яваплылыкты куь-
теди. Онынъ иси кайдай кыйын бол-
са да, йылдан-йылга медицина тар-
магын сайлаганлардынъ саны оьсе 
береди, неге десе аьдемлер касын-
дагына оьз коьмегин этпеге, пай-
далы болмага суьедилер. Бу кеспи-
ди коьримли аьдемлерге карап сай-
лаганлар да боладылар. Биревлер, 
анасынынъ яде кардаш-ювыгынынъ 
йолы ман барып, ак халатлыдынъ 
исин сайлайдылар эм алаллык пан 
бардырадылар.

Терекли-Мектеб авыл яшавшы-
сы Элина Якубова кишкей заман-
нан алып оьз мыратларын медицина 
ман байланыстырган. Онынъ ана-
сы Арувзат  медсестра болып исле-
ген эм аьр дайым да авырыганлар-
га табылып, колыннан келген ярда-
мын эткен. Соны коьрген кыз, мек-
тебтен сонъ Кисловодск каласында-
гы 2-нши номерли медколледжинде 
окыйды эм оьз ис аьрекетин 2009-
ншы йыл Ногай орталык больни-
цасынынъ поликлиникасында бас-
лайды. Яс хатын авырыганды эмлев 
бойынша врачтынъ язганы ман тол-
тырады, айтпага, заман-заманы ман 
оларга дарман береди, ийне урады. 
Куллык аз тувыл, аьдемлер де коьп 
келеди, Элина Сраждиновна бол-
са олардынъ аьр кайсысы ман да 
сабыр соьйлейди. Хатын борыш-
ларын толтырувга бек яваплылы 
карайды, онынъ куллыгын юри-
туьвге сукланып карап тургынъ да 
келеди, уста коллары ман тамыр-
ды да тез табады. Сонынъ акында 
ога барган авырыганлар айтады-

лар. «Биз медсестралар колларын-
да эмленемиз, бир-бирде алгасап, 
оларга савбол да айтпага мутамыз. 
Мен поликлиникага тыншаюв куь-
нинде келген заман да болды, Эли-
на Якубова уьйине кайтпай мени 
карап туры эди, мен ога бек разы-
ман», – дейди район орталыгынынъ 
яшавшысы. 

Ийги иси уьшин Элина Якубова 
район бойынша эм Ногай орталык 
больницасынынъ администрация-
ларыннан Сый грамоталар ман сав-
галанган. 

Савлык саклав тармагында аьр 
бир куллыкшыдынъ иси маьнели, 
олардынъ аьр кайсысынынъ иси 
мен байланыслы аьдемнинъ эмле-
нуьвининъ сырагысы. Баьрине де 
белгили, энъ де йогары кеспи уста-
лыгы болган врачка да, исинде мед-
сестрадынъ коьмеги керек болады. 
Медсестралардынъ куьндегилик 
иси врачтынъ коьмегининъ янында 
коьп коьринмеске де болады, ама ол 
бек керекли эм разылыкка тийисли. 

Нурият Кожаева. 
      Суьвретте: Элина Якубова.

Меним бу куьнги хабарым – 
коьнъилли, кайратлы кыскаяклы 
акында. Ол  – Терекли-Мектеб 
авыл яшавшысы Зульфира Беки-
шиева. Оны таныганлар, баска 
ийги касиетлериннен оьзге, энъ де 
биринши болып йогары коьнъил-
лигин, оьзине соны ман каратувын 
белгилейдилер. Зульфира ман бир-
ге кайсы ис те тез эм тыныш озады, 
оны ман бирге бир калага кыды-
рып барсанъ, сол элгезерлик коьп 
заманга дейим эсинъде турады эм 
бек кызыклы озады, – дейди онынъ 
ювыгы эм бизим ис йолдасымыз. 

Зульфира Алимхановна Лени-
наулда тувып-оьскен. Мектеб-
ти аьруьв белгилерге окып кута-
рады, ама элимизге кыйынлы сол 
90-ншы йылларда ол оьзи суьйген 
ерге окымага бармай, Кизляр рай-
онындагы Черняевка авылында 
кеспи училищеде кийим туьгуьв-
шиге окыйды. Сонъ аьел курып, 
аьели мен Астрахань каласын-
да яшайды. Яс аьелдинъ бийкеси 
бу калада савда ман каьр шегеди, 
оннан Ногай районга кайткан сонъ 
да, савдалык исин юритеди. Юре-
ги ашык, аьр бирев мен тил тавып 
болган кыскаяклыдынъ савдасы 
да бек ийги юреди. Йогарыда бел-
гиленгенлей, коьнъилшен аьдем-
лердинъ де яшавында кыйын-
лы заманлар болады, сондай кый-
ын куьнлер болды Зульфирадынъ 
яшавында да. Яны куьшли болган 
кыскаяклы сол заманда да исле-
меге, алдыга абыт алмага куьш 

тапты. Ол, билимин оьстирмеге 
суьйип, Карашай-Шеркеш педаго-
гикалык университетинде заочно 
окыды, ама «меним суьйген исим 
– савда юритуьв» деп, баслаган 
исин коймады. Зульфира экинши 
кере аьел курып, яшавын кайтадан 
туьзди. Руслан Бекишиев ога тек 
ян йолдас болып калмады, олар-
дынъ суьйген иси де – савда юри-
туьв, бир эди. Сол заманга келисли 
янъы туьрленислер болган йыллар-
да ян йолдасы Руслан ман бирин-
шилер сырасында мобильли бай-
ланысынынъ буйымларын, сото-
вый байланыс уьшин тоьлегенлер 
эм коьп баска тоьлевлер толтыр-
ганлар, аьли де олар сол буйымлар 
бойынша куллык этедилер. Соны 
ман бирге олардынъ уьйкен бол-
маган туькенинде ийги савда юре-
ди. Зульфира оьзининъ касиетлери 
мен бу уьйкен конкуренция зама-
нында да куллыгын артта калмай 
бардырады. 

Ол оьзининъ балаларына да ана 
суьйимин аямай савкатлайды, олар-
ды билимли болып оьссинлер деп, 
ян йолдасы ман бирге баьри куь-
шин салады. Кызы Назира Кисло-
водск каласындагы медициналык 
колледжин окып тамамлаган, аьли 
Волгоград каласындагы оькимет 
медициналык университетининъ 
филиалы Пятигорск каласындагы 
медико-фармацевтикалык инсти-
тутында стоматология боьлигинде 
окыйды. Увылы Чингизхан Пяти-
горск каласындагы педагогикалык 

колледжиннен сонъ, Ставрополь 
оькимет педагогикалык институ-
тынынъ Ессентуки каласындагы 
филиалында окыйды. Кенжапай-
лары Алимпаша Кадрия атында-
гы мектебинде окыйды. Балалары 
ман бирге Зульфира йиени Темир-
ланга да куьезленеди. 

Бу куьнлерде Зульфира Беки-
шиева ясларга оьзлерининъ куь-
шлерине сенмеге маслагат этеди, 
онынъ соьзлери мен, аьдем оьз 
колыннан келмеге болганды бас-
лап билмеске де болады, бир истен 
де коркпага ярамайды. Савда ман 
байланыслы кызыклы эм тыныш 
болмаган аьрекетте, кыйынлы исте 
кыйынлыклар алдында басты ерге 
туьсирмей, коьнъилли аьлде алды-
га карап абытлав керек.

Н.Кожаева.
Суьвретте: З.Бекишиева.

Савда юритуьвши___________________________________________________

Коьнъиллиги мен оьзине 
каратады  

Медицина куллыкшысы__________________

Ак халатлыдынъ 
ак ниетли иси

Коьнъилли аьдемлер аьр дайым да бизди оьзине каратадылар, кайсымыз да олар ман катнаспа-
га, ислемеге, бирге заманды озгармага суьемиз. Сондай аьдемлер йогары коьнъилди янындагына 
да савкатлайдылар, оьз кайратлыгын да коьширедилер демеге болады. Биринши караска, ондай 
аьдемлер яшавында кыйынлыклар эм маьселелер мен бир де распагандай болады. Ама ол янъы-
лыс ой, аьр биревдинъ яшавында ярык эм авыр куьнлер болады. Сол кыйынды тыныш этуьв де, 
маьселелерге кайдай карас пан карав да – аьдемнинъ колында. 

Ногай районында «Дагестан 
Республикасынынъ йыл окытув-
шысы – 2026» республикалык кон-
курсынынъ муниципаллык кезе-
гининъ енъуьвшилерине шатлы-
клы аьлде савгалар тапшырылды. 
Ногай район билимлендируьв боь-
лиги билимлендируьв куллыкшы-
ларынынъ профсоюз организаци-
ясы ман биргелесте муниципали-
тет окытувшыларынынъ зейинли-
гин коьрсеткен базластынъ сыра-
гыларын келтирдилер. Бу кеспи 
усталыгынынъ байрамы аьр бир 
окувшыга билим алувды кызыклы 
эм уьстинликли этпеге шалыскан 
окытувшылардынъ ян коьнъили-
нинъ маркын эм аьлиги заман-
нынъ методикаларынынъ оьлше-
мин коьрсетти. Доьрт куьн узагы-
на окытувшылар ашык дерислерде 
аьлемет усталыгын коьрсеттилер. 
Тогыз финалистлер сырасында 
уьш энъ де ийги специалист бел-
гиленди. Биринши орынды Кадрия 
атындагы мектебининъ обществоз-
нание сабагынынъ окытувшы-
сы Фатира Эсенгельдиевна Маго-
медова казанды. Экинши орынга 
Куьнбатар авыл мектебининъ бас-
лангыш класслар окытувшысы – 

Румия Айнадиновна Махмудова, 
уьшинши орынга А.Джанибеков 
атындагы мектебининъ математи-
ка сабагынынъ окытувшысы Аль-
бина Каирбековна Курганова тий-
исли болдылар. Окытувшыдынъ 
исининъ маьнелигин белгиленип, 
конкурс енъуьвшилерине эм савга-
шыларына акшалай баргылар тап-
шырылды: енъуьвшиге – 30 мынъ 
маьнет акша, экинши орынды бий-
легенге – 20 мынъ маьнет акша, 
уьшинши орынга – 12 мынъ маь-
нет акша. 

Савгалы орынларды бийлеген-
лерден баска уьш номинант бел-
гиленди: Орта-Тоьбе авыл мекте-

бининъ физкультура сабагынынъ 
окытувшысы Руслан Мавлимбер-
диевич Кишинеев, Нариман авыл 
мектебининъ баслангыш класслар 
окытувшысы Саудат Эдильбиев-
на Кокоева, Кумлы авыл мектеби-
нинъ орыс тил эм адабиатынынъ 
окытувшысы Альбина Алибиев-
на Картакаева. Руслан Кишинеев 
– «Педагогикалык дебют», Саудат 
Кокоева –  «Педагогикалык иси-
нинъ устасы», Альбина Картакаева 
«Исине алаллыгы уьшин» номина-
цияларынынъ Лауреатлары атла-
рына тийисли болганлар эм аьр 
баьриси де 6 мынъ маьнет акша-
лай баргы ман савгаланганлар. 

Баска конкурс катнасувшылары, 
айтпага, Кара-Су авыл мектеби-
нинъ география сабагынынъ окы-
тувшысы Динахан Бадурдиновна 
Нурлубаева, Эдиге авыл мектеби-
нинъ баслангыш класслар окы-
тувшысы Кушлихан Крымхановна 
Темирова, Карагас авыл мектеби-
нинъ обществознание сабагынынъ 
окытувшысы Нурсиет Рахметовна 
Аджигельдиева уьшер мынъ маь-
нет акша ман савгаландылар. 

Бу сырагылар аьлиги заман-
нынъ ямагатлыгында окытувшы-
дынъ исининъ йогары маьнели-
гин белгилейдилер эм район етек-
шилевининъ кеспи усталарын коь-

тергишлемеге, билимлендируьв 
исин ийгилендируьвге шалысувын 
белгилейди. Биз баьри енъуьвши-
лерди ак юректен кутлаймыз эм 
аьр бир катнасувшыга конкурста 
ортакшылык эткенлери уьшин раз-
ылыгымызды билдиремиз. Сон-
дай окытувшылар исининъ арка-
лы балалар сапатлы билим алады-
лар эм танълагы куьнге йигерли 
карайдылар. 

Конкурс бир-бирин коьтергиш-
лев, команда бирлигининъ аьлин-
де озды, конкурс катнасувшылары 
билимлендируьв учреждениелери-
нинъ етекшилевининъ эм ис йол-
дасларынынъ тиревин сездилер. 
Билимлендируьв боьлигининъ 
информационлык-технический 
службасынынъ тувра эфирде кон-
курстынъ баьри кезеклерининъ 
трансляциясын усташа уйгын-
лавы, шарады уьйкен аудитория-
га коьрмеге амал берди. Акшалай 
баргылар да билимлендируьв боь-
лигининъ эм билимлендируьв кул-
лыкшыларынынъ ерли профсоюз 
организациясынынъ амалларын-
нан туьзилгенин белгилеп озайык.

Суьвретте: савгага тийисли 
болган окытувшылар.

Кеспи усталары________________________________________________________________________________________________________

Йогарыдан берилген зейинлик

Бу шарада ерли, Дагестан эм 
Карашай-Шеркеш Республикала-
рыннан белгили ногай шаирлери, 
язувшылары, аьлимлери, окытув-
шылар, маданият, саният аьре-
кетшилери, ямагат организация-
ларынынъ, коьлем информация 
амалларынынъ ваькиллери, СВО, 
«Оьзимиздикилерди тасламай-

мыз» деген волонтерлар куьби-
нинъ катнасувшылары, предпри-
нимательлер, авыл яшавшылары 
ортакшыладылар.

Маданият меканынынъ кул-
лыкшыларынынъ коллары ман 
фойединъ иши ногай халкынынъ 
бай маданият дуныясынынъ бир 
ярык кесегине айландырылганы 
аьр кимди де сукландырмай кал-
мады. Мунда миллет кийгиз, кол 
оьнер усталарынынъ, ногай суь-
вретшилерининъ аьлемет яра-
сык куллыклары, хатын-кызлар 
ыспайылыклары, бурынгы ез 
оьмирлердеги заманнынъ уьйши-
лик алатлары: саздан этилинген 
савытлар, шоьлмеклер, кабалар, 
эрлер эм хатынлардынъ миллет 
кийимлери, ана тилиндеги ногай 
авторларынынъ китаплери коьр-
сетилинип салынган эдилер.

Шарадынъ басында келген 
конакларга эм авыл яшавшыла-
рына каратылган саламлав соьзин 
Нефтекум районынынъ сыйлы 
гражданини, алдынгы «Мирный» 
совхозынынъ директоры Агали 
Канаев айтты. Ол Коясыл авыл 
Советининъ председатели болып 
ислеген йылларда мунда аьлиги 
уьйкен маданият меканы, согы-
ста ян берген йигитлерге эстелик-
ли мемориал курылган, авыл пар-
кы коьрклендирилген. Агали аьр 
заманда да миллет анъламлыкты, 
тилди, тарихти, бурынгы аьдет-
лерди яшавга кайтарувда шолпа 
туьсип катнасып келеди, ол ногай 
халкынынъ коьплеген маданият-
коьлем шараларынынъ уйгынлав-
шысы эм ортакшысы болады. 

Агали оьз соьзинде халк яша-
вында тувган тилдинъ орынын 
эм маьнелигин белгилеп, ашы-
лып турган клубтынъ катнасув-
шыларына ногай миллет тилин эм 
маданиятын саклавда эм оьрлен-
туьв йолында етимисли аьрекет 
этуьвди йорады. 

Нефтекум кала округынынъ 
администрациясынынъ мадани-
ят боьлигининъ етекшиси Оль-
га Кругова келеяткан янъы 2026-

ншы йылды Россия Президен-
ти Владимир Путин элимиздинъ 
халкларынынъ бирлик йылы деп 
билдиргенин белгиледи. Онынъ 
соьзлери мен, Ставрополь край-
ында 56 миллетлердинъ ваькил-
лери яшайдылар эм ислейдилер. 
Кругова Коясыл авыл маданият 
меканында буьгуьнлерде 4 ногай 

коллективлери аьрекетин бар-
дыратаганы акында «оьктемлик 
пен айтпай болмайман», – деди. 
«Биз аьлиги заманларда коьп мил-
лет шараларды оьткеремиз. Халк 
оьзининъ тилин билмеге тийисли, 
а тил – ол аьдетлер, маданият, ол 
ушыны ман да халктынъ яны деп 
саналады. Биз миллетлер ара кат-
насувларга багысланган шаралар 
озгарганда, маданиятымыз, аьдет-
леримиз бен бир-биримиз бен 
боьлискенде, мине сол заман Рос-
сия элимиз куьшли деп саналады» 
– деп белгиледи Кругова.

Ставрополь крайынынъ ногай 
регионаллык-маданият автономи-
ясынынъ ямагат организациясы-
нынъ исполкомынынъ председа-
тели Артур Ибрагимов, бу маьне-
ли шарадынъ катнасувшыларын 
ана тилининъ клубынынъ ашылу-
вы ман кутлай берип, буьгуьнлер-
де бизде мундай клублар аз, бизим 
мектеблерде тувган тили окытыл-
майды (Ставрополь крайында) 
деп билдирди. Ол ана тилининъ 
клубынынъ ашылувы эм аьрекет 
этуьви тувган ногай соьзимизди, 
адабиятымызды, маданиятымыз-
ды эм саниятымызды саклавда эм 
кайтадан тургызувда аьруьв дем 
берер деген сенимин билдирди. 
Ногай тили, деди ол, буьгуьнлер-
де дуныядынъ туьрли ерлеринде 
300 миллион аьдемлер соьйлейта-
ган тюрк тиллерининъ уллы аье-
лининъ ваькили болады. 

Шарада солай ок Дагестан 
ногайларынынъ делегациясы 
атыннан Ногай район хатын-
кызлар советининъ председатели 
Асият Манкаева, РФ Язувшылар 
эм Журналистлер союзларынынъ 
агзасы, Дагестан Язувшылар сою-
зындагы ногай секциясынынъ 
етекшиси, Дагестан ат казанган 
маданият куллыкшысы Гульфира 
Бекмуратова, белгили ногай шаир-
лери Салимет Майлыбаева, бу 
сыдыралардынъ авторы, Джамиля 
Аманбаева, «Айланай» патшалык 
фольклор-этнографиялык ансам-
блининъ художестволык етекши-

си, ДР ат казанган артисти Мурат 
Ваисов, «Дослар» ногай тилин-
деги телеканалынынъ директоры 
Даниял Исакаев, Россия ногайла-
рынынъ ФНКА Оьр Советининъ 
Президиумынынъ агзасы, Киз-
ляр районындагы ногайлардынъ 
миллет-маданият автономиясы-
нынъ председатели Изидин Биги-
шиев, белгили шаир, Карашай-
Шеркеш ногайларынынъ «Маь-
метекей» балалар журналынынъ 
редакторы Асан Найманов эм 
баскалар катнастылар, оьз ойла-
рын, йоравларын айттылар. Аьр 
бир шыгып соьйлеген аьдем хал-
кымыздынъ яшавында тувган ана 
тилдинъ боьтен де миллетимиз-
динъ маданият эм бурынгы аьдет-
лерин саклавда, оьсип келеяткан 
яс несиллерди тербиялавда уьй-
кен маьнели орын тутувын бел-
гиледилер. Соны ман бирге ана 
тилимиздинъ йойылып барувы 
ман бирге биз келеекте мынъйыл-
лыктынъ теренлигиннен баслана-
таган уллы шоьл маданиятынынъ 
коьримли ваькили болатаган сав 
бир этносымыздынъ йок болувы 
ман байланыслы уьйкен кайгыды 

да анълавымыз бек маьнели бола-
ды. Шарадынъ ортакшылары ана 
тилининъ клубына миллет тили-
мизди саклавда эм оьрлентуьв-
де уьстинликли аьрекет этуьвди 
йорадылар, сога колдан келетаган 
коьмек этееклерине эм сонынъ 
исинде катнасаягына сендирди-
лер. 

Ногай тилининъ клубынынъ 
ашылувына багысланган шарада 
Коясыл авыл маданият меканы-
нынъ балалар хореографиялык эм 
уьйкенлердинъ вокал куьплери, 
ерли ногай театрынынъ актерла-
ры да (олар йыйылганларга уьй-
шиликте кайын анасы ман кели-
ни арасындагы катнасувларды 
йылы юмор негизинде интерме-
дия кебинде коьрсеттилер) белсен 
ортакшылык эттилер. 

Шарадынъ катнасувшыла-
ры солай ок Коясыл авылынынъ 
маданият меканынынъ директо-
ры Тереза Аджиевага сондай ийги 
шарады йогары дережеде уйгын-
лаганы эм оьткергени уьшин уьй-
кен разылыгын билдирдилер.

М-А.Ханов.
Суьвретлерде: шарадынъ 

ортакшыларынынъ бир куьби, 
шарадан коьринислер.

эстеликли Шара___________________________________________________

Коясыл авылда ана тилининъ 
клубы ашылды

Янъыларда Н.К. Крупская атын-
дагы Астрахань областининъ илми 
китапханасында юрт ногайы, педа-
гогикалык исининъ ветераны, Кара-
гали авыл яшавшысы ногай язувшы-
сы Нурия Гаряевна Максудова ман 
адабият-анъ кешлиги озды. Онда 
ногай язувшыдынъ уьш китабининъ 
презентациясы уйгынланып оьтти. 
Ол ногай язувшысы Басир Маджи-
тович Абдулиннинъ «Кыр баьтирле-
ри» деген китабин орыс тилине коь-
ширгени акында айтып хабарлады. 
Онынъ эткен уьйкен иси аркалы, 
астрахань еринде тувган эм 1938-
нши йылда дуныядан кешкен кара 
соьз иеси, журналисттинъ, бирин-
ши ногай драматургынынъ яратув-
шылыгы эндиги окувшыларга орыс 
тилинде де кенъ таныс болмага амал 
берилди. 

Нурия Гаряевнадынъ «Каргалы-
гым. Мой Каргалык» деген китаби 
де Карагали авылынынъ эм автор-
дынъ оьз аьелининъ тамгасынынъ 
тарихи акында болады. 

Шарады Россия Язувшылар 
союзынынъ агзасы, Астрахань реги-
оналлык боьлик правлениесининъ 
председатели Юрий Щербаков ашты 
эм юритти. Педагогикалык исининъ 
ветераны Нурия Максудова кита-
плерининъ уьстинде юриткен уьй-

кен иси, янъы яратувшылык бас-
лавлары акында хабарлады. Шара-
дынъ барысында Нурия Максудова 
тамыры ногай ярыкландырувшыла-
ры Басир Абдулиннен Абдул-Хамид 
Джанибековка дейим кететаган оьз 
аьелининъ тамгасы бойынша йый-
ган макалаларынынъ уьйкен сулы-
бы ман боьлисти. 

Кешликтинъ барысында Россия 
Язувшылар союзынынъ агзалары 
Камиль Гайсин эм Ольга Гребенщи-
кова, астрахань этнографы, тарих 
илмилерининъ кандидаты Виктор 
Викторин, ногай эм татар ямагаты-
нынъ ваькиллери, автордынъ авыл-
даслары, кардаш-тувганлары ортак-
шылык эттилер. 

Ол шарадынъ барысында онынъ 
катнасувшыларына эм авыл мекте-
блерине оьзининъ китаплерин савга 
эсабында берди. 

Соьйтип, язувшы Нурия Гаряев-
на юрт ногайларынынъ тарихине эм 
яратувшылыгынынъ оьрленуьв иси-
не уьйкен уьлисин косты.  Шара-
дынъ барысында миллет анълары, 
йырлары занъырадылар, ортада туь-
рли биювлери де коьрсетилдилер. 

Соьйтип, шара бек кызыклы эм 
йогары коьнъилде озды. 

Бизим хабаршы.
Суьвретте: шарадан коьринис.

Етимис_________________________________________

Янъы китаплери мен 
таныстырды

Янъыларда Сургут каласында 
яшайтаган Курманбаевлердинъ аье-
ли йогары патшалык савгасына тий-
исли этилди. 

Россия Федерациясынынъ Пре-
зиденти Владимир Путин Сургут 
каласында яшайтаган коьпбала-
лы Курманбаевлердинъ аьелининъ 
иелерин Артур Саидалиевич эм 
Зульфия Абусеитовна Курманбаев-
лерге «Родительская слава» деген 
сыйлы орденин тапшырды. Сондай 
уьйкен эм татым аьелин тербиялав 
– ол уьйкен суьйимди, шыдамлык-
ты эм акылбалыкты талаплайтаган 
куьнсайынлык йигитлик болады. 
Артур Саидалиевич эм Зульфия Абу-

сеитовна оьз аьвлетлерине тек пара-
хатлы уьй ошагын туьзип калмай, 
аркадан-аркага коьширилип келген 
ясуьйкенлерди сыйлавды, кишкей-
лер акында каьр шегуьвди де тер-
биялап келедилер. Сол сыйлы орде-
ни – ол тек ата-анадынъ йигитлигин 
белгилев болып калмай, ногай ада-
биятында куьшли болган аьдетли 
аьел баалыкларын саклав болады.  

Ак юректен Курманбаевлердинъ 
аьелин тийисли савга ман кутлай-
мыз! Олардынъ берк эм татым аье-
лине келеекте де наьсипти эм онъай-
лыкты йораймыз.  

Суьвретте: Курманбаевлердинъ 
аьели.

сургут каласында___________________________

Коьпбалалы аьелге савга

Ставрополь крайынынъ Нефтекум районынынъ Коясыл 
авылынынъ маданият меканында шатлыклы аьлде «Тув-
ган тил – халктынъ яны» деп аталган ногай тилининъ клубы 
ашылды. 

Орман сувык эди. Тек туьнегуьнлерде 
яркын, ама йылытпайтаган ярык пан сар-
гайып турган япыраклар ердей кара бол-
ганлар. Бу кара Ерде согыс болаятыр эди. 
Япыраклар аста-акырын сыбырдасадылар, 
олар, мага коьре, янланган кусайды, бир-
бириси мен соьйлейдилер. Ясыл эм яс бол-
ганын олар эсине аладылар. Сонъында кел-
ди согыс эм сувык куьз. Япыраклар кирпи-
динъ аяклары астында шыкырдайдылар. 
Кишкей заманда анасы ога «юмсагым» деп 
суьетаган эди, аьли болса ол уьйкен болган. 
Япыраклардынъ уьстинде кирпи аьдем-
ди коьреди. Ол яп-яс аьскерши эди. Кирпи 
янасты ога, яс ога карап куьлемсиреди. 

– Сен тири ме? тири? – бир неше кере 
сорады кирпи. – Меним атым Тегенекли. 
Сенинъ атынъ ким?

– Мен тири, тек юрип болмайман, мен 
юрермен, оькинишке, сен мага коьмек этип 
болмайсынъ. Меним атым – Азамат, сен 
бир аьлемет, мага бек ярайсынъ. Мен аш 
болдым, – деп соьйлейди аьскерши. Кир-
пидинъ соьйлеп болатаганына ол сейир-
синди, ама ол туьсинде сыхырлы орманга 
келгенин коьрди. 

Тегенекли оьзининъ уьйине карап 
юрип кетти. Сонда алма бар эди, Азамат-
тай аьдемлер бар ерден алган эди алмады. 
Сонда кишкей бала бар эди, ол кирпи мен 
ойнады, онынъ янында уьйкен кызыл алма 
калдырды. Тегенекли ийнесине каптырып, 
алмады уьйине аькелди. Сол алмады кирпи 
Азаматка аькелди. Алма аьскершиге ана-
сын, бала шагын эсине туьсирди. 

Анасы Азаматка бир заттан да коркпай-
таган баьтир акында йыр йырлайтаган эди. 
Анасы айтатаган эди: «Сен оьсерсинъ, сол 
баьтирдей куьшли эм йигерли боларсынъ». 

Ер юзинде баьтир яшаган,
Ол йигерли, куьшли эди.
Танъда атты егип,
Явга карсы баьтир шыкты.
Аьскерши аста-акырын йыр йырлайды. 

Ел тынды, тынълайды, йылга сувын алып 
барады, баьтир акында йырды ол да эсите-
ди. Куслар да йырларын токтаттылар, тек 
бил-бил аьскерши мен бирге йырлайды, 
коьп кере сол йырды ол тынълаган.

Аьскерши алмады алды, ол бек аш бол-
ган эди. Кирпи арт аякларына турады эм 
Азамат кайтип алма ашаятканын карайды. 

– Сен яраландынъма? Сенинъ каеринъ 
авырыйды? – Тегенекли кан коьрди, ама 
ол не зат экенин анъламайтаган эди, тек 
аьскершиге коьмек керегин сезеди. 

– Мен аягыма яраландым, – деди аьскер-
ши. – Мени «Баба Яга» урды, сондай бес-
пилотник.

– Баба Яга? Ол сени урдыма? Бизим 
орманда бар Баба Яга, тек ол яман тувыл, 
– деди Тегенекли. Ол сейирсинди, кайтип 
Баба Яга-тетей аьскершиди урмага болады 
оьзининъ сыпыргышы ман? Кайдан бил-
син, сыхырлы орманда яшаган кирпи кор-
кынышлы «согыс» деген соьзди? Ол оьзи-
нинъ кишкей абытлары ман Баба Ягадынъ 
уьйине карап кетти. Олар бирге Азаматка 
коьмек этпеге токтастылар. 

Сыхырлы Баба Ягады коьрип, Азамат 
завыкланып куьлди, кирпи оны дрон ман 
авыстырган. Баба Яга кайдай бавырмалы, 
ийги куртка эди, эртегилерде ше оны яман 
деп коьрсетедилер. Ол бир коьп соьйлейди, 
туьрли хабарлар айтады, соларда бас пер-
сонажлар ол эм Кощей боладылар. 

– Мен билемен, кайтип сага коьмек 
этуьв керегин. Бу сыхырлы орманда яшай-
таганларда оьз саклавшы-маьлиеги бар. 
Сенде де бар болар, ол коьмек этер сага, 
– деп тез-тез соьйлейди Баба Яга. Ол Аза-

маттынъ аягын сыйпайды. 
Бирден Азаматтынъ касында ап-ак 

Саклавшы-маьлиек шыгып калды. 
– Анам, анам, – деп сыбырдайды Аза-

мат. Оны анасы кушаклагандай болды. 
Меним баьтирим, йигерлим,
Сени каты кушаклайман. 
Кудайым сени сакласын,
Сага йырымды йырлайман.
Азамат анасынынъ йырын эситти, сагы-

нышта оны туьсинде коьретаган эди. 
Аьскерши уянды эм ап-ак канатлар 

коьрди, олар ясты кушаклайдылар, сонъ 
алып, оьрге коьтердилер. Коьп заманлар-
да анасы ога Саклавшы-маьлиек акын-
да хабарлаган эди, ол аьр заман саклайды, 
суьйинеди.

Бир куьн инсан тенъиздинъ ягасында 
уйклап калады. Ол туьс коьреди.  Ягадынъ 
бойы ман барады инсан, онынъ касында 
Саклавшы-маьлиеги. Коьз алдында яшав-
дан коьринислер оьтедилер, караса, кум-
нынъ уьстинде ызлар коьринеди.  Караса, 
ызлар экев экен – бириси оныкы, баскасы – 
маьлиектики. Яшавынынъ коьринислерин 
коьрген инсан сезеди, коьбисинше, кум-
нынъ уьстинде бир ыз оьтеди. Мунъаяды 
аьдем. Сол заманлар онынъ яшавында энъ 
де авыр болганлар. Ол маьлиектен сорай-
ды, тоьмен салып басын.

– Сен мага айткансынъ, бир де калдыр-
массым деп. Аьши мага кыйынлык туь-
скенде, неге бир аьдемнинъ ызы кумда коь-
ринеди. Мага кыйын болганда, не уьшин 
сен мени калдырып кеткенсинъ?

Маьлиек явап береди ога.
– Меним балам. Мен сени суьемен, бир 

де сени калдырмассым. Сенинъ яшавынъ-
да сынавлар эм кыйынлыклар болганда, 
мен сени колыма коьтерип юретаган эдим.

Эм буьгуьн Азамат анълады, сол тава-
рыхтадай, маьлиек оны колына коьтерип 
барады. 

Уйклайды авыл. Тек Куьн нурлары ман 
уьйлердинъ терезелерине кагады. Тезден 
басланады янъы куьн. Азамат коьзин ашты 
эм анасын коьрди. Ол бесикте уныгын шай-
кайды.

Меним баьтирим, уйкла
Ок та, кылыш та сеники.
Сен мергин боларсынъ,
Уйкла, баьтирим,
Сени танъда бозторгай тургызар.
Азамат туьс коьреди. Кайзаманда бит-

кен согысты. Быйыл куьз кайдай ярасык, 
алтын. Алмалар пискен, олар саргайып 
яйраган япыракларга туьседилер. Олар-
дынъ уьстиннен орманга карап кирпи 
шабады. 

– Тегенекли, Тегенекли, Баба Ягага 
салам айтарсынъ, – деп кышкырады Аза-
мат.

Азамат коьзин юмады эм анасынынъ 
касында, увылынынъ бесигининъ йога-
рында Саклавшы-маьлиекти коьреди. Ол 
балады оьзининъ ак канатлары ман куша-
клайды. 

– Меним баламнынъ яшав йолында кум-
нынъ уьстинде аьр заманда да эки инсан-
нынъ ызлары болсыншы. Онынъ касында 
дайым да маьлиеги болсын, – деп сыбыр-
дайды Азамат.

Азамат – баьтир, ол дуныяга тыныш-
лык аькелген.

Азамат – куьшли баьтир,
Он явга карсы шыккан.
Бизим касымызда йигит,
Аталыкты саклаган. 

Наьсипли Уразаева,
Кадрия атындагы мектебтинъ 8-нши 

классынынъ окувшысы.

Редакциядынъ конкурсына___________________________________________________________________________________________________________________________

Йигерли эм 
коркынышсыз баьтир

(эртеги)
Ногай тилимиз – коьплеген тюрк тилле-

рининъ бириси калай байсынъ, туьпсизсинъ 
эм ол бизим ногай халкымыздынъ миллет 
соьйлем тили болады. Бизим тилимиз бек 
ярасык эм бай деп саналады. Белгили ногай 
язувшымыз Фазиль Апас улы Абдулжали-
лов ногай тилимиздинъ акында булай деп 
язган:

Калай байсынъ,
Тувган тилим, ана тил,
Калай терен,
Калай бир сен туьпсизсинъ!
Байлыгынъды
Байыр этип ким алар,
Карзынанънынъ 
Энъ туьбине туьссин ким?..
Ногай тилимиздинъ шеберлигин бурын-

гы ногай йырларды, такпакларды эм айтув-
ларды, эртегилерди, ногай шаирлеримиз-
динъ эм язувшыларымыздынъ шыгармала-
рын окыганда коьремиз. Ногай халкымыз-
дынъ ярыкландырувшысы Абдул-Хамид 
Шаршенбий улы Джанибеков тилимиз бен 
бек сукланган эм булай айткан: «Не аьлемет 
аьжейип ти – ногай тил!»

Тек, оькинишке, оьсип келеятырган 
меним тенълерим бу куьнлерде ана тилин-
де соьйлемей, орыс тилинде соьйлейдилер. 
Мектебке бараятырган заманда неше ана-
лар балалары ман, неше тетейлер уныкла-
ры ман орысша соьйлеп, касымнан озады-
лар. Бу зат юрегимди бек кыйнайды, бир 
терис эрши коьремен бу затты. Орыс тилин 
де билген аьруьв. Ол да бизге керек тил. Тек 
оьзимиздинъ тилимизди мутсак, коьплеген 
миллетлердинъ арасында ногай халкымыз-
дынъ ыспайы аьдетлери, тарихи эм мадани-
яты да йойылар деп ойлайман. 

Тили йоктынъ эли йок,
Эли йоктынъ ери йок,
Ери йоктынъ каны йок,
Каны йоктынъ яны йок, – 

деп босына язбаган ногай язувшымыз 
Суюн Имамали улы Капаев.

Тилимизди саклар уьшин мектебтеги 
ана тили дерисининъ окытувшылары коьп 
куллык озгарадылар. Туьрли конкурслар, 
ойынлар, ашык дерислер мен бизди кызык-
сындырадылар. 

Янъыларда «Шоьл тавысы» газетасы 
озгарган ятлавлар окув конкурсында бирин-
ши орынга тийисли болдым. Бек суьйи-
немен бу затка. Аьли озгарылып турган 
«Ынанмайман тилди муттым дегенге» деп 
аталган редакциядынъ конкурсында да коьп 
катнасувшылар болар деп ойлайман.

Оьз ойымды Кадрия Уразбай кызы Теми-
булатовадынъ соьзлери мен битиргим келе-
ди:

Ынанмайман тилди муттым 
                                    дегенге,
Тилди муттым дегенге 
                            ынанмайман.
Шаркларына бир инсанлык энмеген
Бу тайпады инсанга санамайман.
Аьр бир аьдем ногай тилимиздинъ бай-

лыгын, тазалыгын сакламага шалысар деп 
сенемен.

Залим Бегендиков,
Терекли-Мектеб авылдынъ Кадрия атын-

дагы орта мектебининъ 6-ншы «а» классы-
нынъ окувшысы.

Калай байсынъ, туьпсизсинъ!

Ногай тилим, ана тил,
Аталардан калган тил,
Баьри тиллер ишинде
Юрегиме ювык тил.

Ногай тилим, ана тил,
Билим мага берген тил.
Билбил кустай анълы тил,
Шокырактай таза тил.

Тилди мутып нешевлер,
Баска соьйлеп юргенлер.
Ясуьйкен эм кишкей де
Не зат ойлай экенлер?

Ана суьтин эмген бала
Тилин мутып боларма?
Бесик йырын эситкенлер
Ана тилин йоярма?

Ынынмайман мен бу затка,
Тилимиз бизим мутылмас.
Дуныя миллет ишинде
Ногай халкым йойылмас.

Рамиль Худайбердиев,
Кадрия атындагы орта мектебтинъ 

7-нши «в» классынынъ окувшысы.

Бир де мутылмас

Элимизди саклар уьшин,
Коьп баьтирлер турдылар,
Халкымызды яклар уьшин
Явга карсы шыктылар.

Аямадылар оьзлерин,
Аталыкты саклавда.
Яслай салып яшавын-
Берди коьплер янын да.

Неше ана, коьз яс тоьгип,
Йылап йолга салдылар…
Юреклери мараз болып,
Тасын сыйпап калдылар…

Оьмирлерге мутылмас-
Данъкы калды халкында!
Оьрметлейди аьр бир яс-
Айтып баьтирлер акында!
 
Буьгуьнги авыр куьнлерде
Оьктемсиймиз сизи мен!
Узак оьмирди тилеймиз-
Куьтип, сизди, енъуьв мен!

Тамерлан Аджигайтаров,
Карагас авылынынъ 6 «а» классынынъ 

окувшысы, (етекшиси Аджигайтарова 
Нурия Эсманбетовна).

Оьмирлерге мутылмас!
(СВО-га кеткен баьтирлерге багыслав)

Редакциямыздынъ «Ынанмайман тилди муттым» деген конкурсы янъы 
2026-ншы йылдынъ январь айынынъ ызына дейим бардырылаяк.

Янъы йыл шатлыгын 
байрамшылав коьп аьдем-
лер йыйылувы ман, пиро-
техникалык затларды кул-
ланув ман байланыста 
бардырылады.

От туьсуьвлерди бол-
дыртпас мыратта сиз-
ге коьлем аьдемлер бол-
ган ерлерге барманъыз, 
ябык уьйлер меканларын-
да пиротехникалык алат-
ларды кулланманъыз деп 
тилек саламыз. Солай 
ок сизге, бек сак болып, 
шексинуьв тувдырата-

ган аьдемлерди эм коьлик 
амалларды аянлагандай 
болсанъыз, Ногай райо-

ны бойынша Россия МВД 
боьлиги ягыннан, зама-
нында эс этилип, тийис-
ли шаралар коьрилинсин 
уьшин тез ок билдиринъиз 
деп тилеймиз.

Ногай районынынъ 
баьри яшавшыларын келе-
яткан Янъы йылы ман ак 
юректен кутлаймыз, берк 
ден савлык, танълык эм 
тынышлык йораймыз.

А.Суюндиков, 
полиция начальнигининъ 

ООП бойынша орынбасары 
полиция подполковниги.

1. Аягы ерге тиймейди, 
коьзи куьнди коьрмейди. 

 2. Тартпалардан тартыл-
ган, тарткан сайын сызгыр-
ган. 

3. Узын бойлы, туьлки 
боьркли. 

4. Эрте де юрер, кеште 
де юрер, бир абыт ерге бара 
алмас. 

5. Солдан онъга:
 Танъ атканда кагынар,
Занъыратып йыр йырлар.

Аьр кимди де орыныннан 
Куьн сайын ол тургызар. 
 5. Йогардан тоьменге: 

Акша сакланатаган кап.
 6. Оьзимде бар, эсимде 

йок.
7. Ногай авылдынъ аты. 
8. Солдан онъга: Ушарым-

ды ел билер, токтарымды тел 
билер. 

8. Йогардан тоьменге: Бу 
оьсимлик куьн коьзи кайсы 
якка коьшсе, сол якка буры-

лады. 
9.  Авылдас – …… 
10. Бир атым бар, таны-

ган да минеди, танымаган да 
минеди.

11. Кетемен деп айтпай-
ды,

     Кетсе кери кайтпайды. 
Кроссвордты туьзген 

Г.Нурдинова.
(Кроссвордтынъ явапла-

ры Янъы йылдынъ биринши 
номеринде шыгаяк).

В преддверии Ново-
го года города и села ожи-
вают: проходят концер-
ты, ярмарки, праздничные 
службы, народные гулянья, 
детские утренники, фейер-
верки. Однако этот пери-
од сопровождается повы-
шенной нагрузкой на служ-
бы экстренного реагирова-
ния из-за роста количества 
происшествий, связанных 
с неправильным обращени-
ем с пиротехникой, наруше-
нием норм пожарной безо-
пасности и несоблюдением 
порядка на массовых меро-
приятиях.

Для того чтобы празд-
ничные дни стали временем 
радости, света и спокой-
ствия, необходимо заранее 

ознакомиться и неукосни-
тельно соблюдать правила 
безопасности. Ниже пред-
ставлен подробный матери-
ал, включающий меры пре-
досторожности при обраще-
нии с пиротехникой, реко-
мендации по организации 
новогодних мероприятий, а 
также практические советы 
для граждан.

Безопасное использова-
ние пиротехники:

* Покупка: приобретать 
пиротехнику следует толь-
ко в специализированных 
магазинах, убедившись в 
наличии сертификатов каче-
ства и соответствия требова-
ниям безопасности.

Правила поведения на 
массовых мероприятиях:

* Зная расположение эва-
куационных выходов, всегда 
соблюдайте порядок и сле-
дуйте указаниям организа-
торов и сотрудников МЧС.

* Не загромождайте про-
ходы и лестницы.

* Не бросайте окурки на 
землю или в урны.

* Следите за исправно-
стью электроприборов и не 
перегружайте электросети.

 Китай календари бойын-
ша Янъы 2026-ншы йыл Кызыл 
Отлы Атынынъ белгиси астын-
да озаяк. Ызгы кере Кызыл 
Отлы Атынынъ йылы 1966-
ншы йыл болган – ол янъы туь-
рленислер, уьйкен ашылувлар, 
яркын музыка, кино эм спорт 
оьзгерислерининъ йылы бол-
ган. Сога коьре, экспертлер 
келеяткан 2026-ншы йылдан да 
сондай уьйкен, яркын оьзгерис-
лерди куьтедилер. 

Янъы 2026-ншы йыл-
ды астрологлардынъ маслага-
ты ман коьп, коьтеринки коь-
нъилли аьдемлер мен, аьел яде 
дослар тоьгерегинде йолыгув 
керек, бир туьйир де ялгыз кал-
мага ярамайды. Олардынъ бел-
гилеви мен, не шаклы суьйи-
ниш, куьлки болса, сол кадер 
наьсип келеяткан йыл аьке-
лер. Бай сыпыралар, завыклы 
йырлар, биювлер эм кызыклы 
ойынлар болса бек яхшы. 

Хатынлар Янъы йыл кеше-
сининъ сыпырасынынъ акын-
да эртеректен ойланадылар. 
Сонынъ уьшин астрологлар-
дынъ язганларына таянып, 
мунавдай маслагатлар этемиз.

Сыпырага кызыл яюв тоь-
сеп, майшыраклар якпага бола-
сыз, тек саклыкты тутынъ-
ыз, солай ок ярасык савыт-
лар, алтын туьсли тепсеклер 

тизинъиз. Этли асларды коьки-
стен, баьпийден аьзирлемеге 
керек, бир туьйир де тайдынъ 
этиннен аслар болмасын. Йыл 
белгисининъ аваслыгына коь-
ре, тавык пан балык эм уьйкен 
малдынъ эти болганы да ийги 
тувыл. Ат пыхы эм алма  суье-
ди, солар ман бирге салатлар 
да коьп салынъыз. Петрушка, 
укроп, салат япыраклары ман 
азыкларды безекленъиз. Ат 
таьтли зияпетлер суьеди, сога 
коьре олардынъ туьрлилерин 
аьзирлемеге боласыз. «Крас-
ный бархат» торты да оьз туьси 
мен бек келисли болаяк. Емис-
лер мен ясылшалардан кызыл 
туьслилерин салсанъыз яхшы, 
айтпага, нар алма (гранат), 
шувылдыр (свекла) клубника 
эм баскалар. Ат спиртли ишим-

ликлерди суьймейди, олардынъ 
енъил дегенлерин, айтпага, 
шампанское ман шагыр сыпы-
рага салмага боласыз, а компот-
лар, лимонадлар, соклар неша-
клы суьйсенъиз болсын. 

Байрамлар, боьтен де Янъы 
йыл, бизим халкта савкатларсыз 
болмайды. Кардаш-ювыкларга, 
танысларга савкат тапшырмага 
аьр биримиз суьемиз. Сога коь-
ре Кызыл Отлы Ат йылында не 
зат бермеге ярамайтаганын эм 
керекли экенин язайык. 

Астрологлардынъ билди-
руьви мен, белбавлар, галсту-
клар, куьшли ийиси болган 
ийисли сув, пышаклар, каншы-
лар савкатлаганын йыл белгиси 
суьймес. Янъы 2026-ншы йылга 
спорт пан байланыслы болган 
затлар берсенъиз, ийги болар, 
айтпага, кроссовки аяк кийи-
мин, спортзалга абонемент. 
Соны ман бирге ярасык баста-
раклар, кремлер, кызыл калтай, 
алтын юзиклер, ямылмага бол-
ган йылы затларды да йигерли 
кепте ювыкларга бермеге бола-
сыз деп экспертлер белгилейди-
лер. Солай ок дорбага ден сав-
лыкка пайдалы алмалар, бал, 
козылар салып элтесенъиз де, 
ювыкларынъыз бан бир йыл 
белгиси де суьйинер.

Аьзирлеген 
          Н.Кожаева.

От – тилсиз яв__________________________________________

Сак болынъыз!
Ногай районынынъ сыйлы яшавшылары!

вниманию граждан___________________________________
Правила безопасности 

во время новогодних праздников

Ногай район КЦСОН 
профсоюз организация-
сы Бегали Мамбет увылы 
Тенизбаевке суьйикли

анасы
топырак болувы ман 

байланыста каты кайгы-
рувын билдиреди эм бас-
савлык йорайды.

Ойлап кара__________________________________________________ 

Кроссвордты шешинъиз

Суьйикли байрамлардынъ бириси______________________

Ийги туьрленислерге сенип

Янъыларда Махачкалада яс тер-
гевшилердинъ «Келеекке абыт» XXXI 
республикалык илми конференция-
сы оьтти. Онынъ мырады окувшылар-
дынъ интеллектуальли яратувшылыгын 
оьрлендируьв, оларды излестируьв тер-
гев иске тартув, зейинли окувшылар эм 

республикадынъ аьлимлерининъ яратув-
шылык байланысын кеплев болды. 

Дагестаннынъ туьрли калалары эм 
авылларыннан яс зейинли аьдемлер 
оьзлерининъ илми проектлерин 27 сек-
циясында доьрт туьрли барысларда: 
инженерлик, естестволык илмилерде, 
математика эм информационлы техно-
логияларда коьрсеттилер. 

Конференция мектеб, муниципал-
лык эм республикалык кезегиннен туь-
зилген эди. А.Джанибеков атындагы 
мектебининъ 8-нши класс окувшысы 
Радия Джумакаева муниципаллык кезе-
гининъ енъуьвшиси болды. Кызалак-
тынъ иси республикада заочный кезегин 
оьтти. Соны ман байланыста Радия ман 
онынъ илми етекшиси Диана Ахмедова 
Махачкалага очный республика кезеги-
не шакырылдылар. Сонда Радия тийис-
ли кепте оьзининъ илми куллыгын якла-
ды эм XXXI республикалык илми конфе-
ренциясынынъ савгашысы болды. Ради-
яга биз аьли де уьстинликлер эм енъуь-
влер йораймыз! 

Суьвретте: Р.Джумакаева оьз окытув-
шысы Д.Ахмедова ман.

Уьстинлик______________________________________________

Яслардынъ келеекке 
йигерли абыты 


